
Milli prioritetlərin icrası Azərbaycanın  
sosial-iqtisadi inkişafını daha da sürətləndirəcək

Təbii ki, Azərbaycan bu imkanlardan 
ən çox yararlanmaq haqqına sahib olan 
dövlətdir. Bundan əvvəlki dövrlərdə 
də Azərbaycanın təşəbbüsü ilə real-
laşan bir çox layihələr bölgəyə yenilik 
gətirib, əməkdaşlığın yeni formatlarını 
şərtləndirib. Prezident İlham Əliyevin 
yürütdüyü uğurlu enerji və nəqliyyat 
siyasəti nəinki enerji və nəqliyyat 
dəhlizlərinin yaranmasına gətirib 
çıxarıb, eyni zamanda, bölgədə yeni 
əməkdaşlıq formatlarını yaradıb. 

Bütün bu və digər məqamlar artıq 
Azərbaycanın tamamilə yeni bir inkişaf 
dövrünə qədəm qoyması üçün müvafiq 
imkanları gerçəkləşdirib. 

Dövlətimizin başçısının YAP-ın 
növbəti qurultayındakı çıxışında qeyd 
etdiyi prioritetlər də Azərbaycanın bu 
imkanlardan maksimum yararlanması 
üçün həyata keçirilməsi zəruri olan əsas 
konsepsiyalardır. Bu baxımdan, Prezi-
dent İlham Əliyevin 2 fevral 2021-ci il 
tarixli “Azərbaycan 2030: sosial-iqtisadi 
inkişafa dair Milli Prioritetlər”in təsdiq 
edilməsi haqqında Sərəncamı mühüm 
əhəmiyyətə malikdir.

Bu sənəd qarşıdakı dövrdə respub-
likamızın əsas sosial-iqtisadi inkişaf 
istiqamətlərini və buna uyğun milli 
prioritetlərini müəyyənləşdirməklə əldə 
olunan uğurların miqyasının, həmçinin 
həcminin genişləndirilməsi məqsədi 
daşıyır. 

Adı çəkilən sərancamla növbəti 
onillikdə ölkənin sosial-iqtisadi 

inkişafına dair beş milli prioritetin 
gerçəkləşdirilməsi nəzərdə tutulub. 
Bura Azərbaycanda dayanıqlı artan 
rəqabətqabiliyyətli iqtisadiyyatın, 
dinamik, inklüziv, eyni zamanda, sosial 
ədalətə əsaslanan cəmiyyətin formalaş-
ması, respublikamızın rəqabətli insan 
kapitalı və müasir innovasiyalar məkanı, 
təmiz ətraf mühit, “yaşıl artım” ölkəsi 
kimi tanınması, habelə işğaldan azad 
olunan ərazilərə böyük qayıdış proqra-
mının reallaşdırılması istiqamətləri daxil 
edilib. 

Yeri gəlmişkən, Azərbaycan Prezi-
dentinin tapşırıqları əsasında bu il üçün 
müəyyənləşdirilmiş prioritetlərinin bir 
qismini diqqətə çatdırmaq istərdik:

– işğaldan azad edilmiş ərazilərin 
bərpası zamanı hər bir iqtisadi rayo-
nun təbii-iqlim şəraiti və profili nəzərə 
alınmalıdır;

– Qarabağ bölgəsinin turizm 
marşrutlarının işlənib hazırlanmasına 
başlanılmalıdır;

– nəzərdə tutulmuş beynəlxalq hava 
limanlarının, yeni dəmir yolu xətlərinin 
tikintisi bölgənin inkişafına əhəmiyyətli 
təkan verəcəkdir və o cümlədən, 

məşğulluq məsələlərinə də xidmət 
edəcək;

– işğaldan azad olunan ərazilərdə 
heyvandarlıq, bağçılıq, tərəvəzçilik, 
üzümçülük və taxılçılıq sahələri inkişaf 
etdirilməlidir;

– Prezident İlham Əliyevin tapşı-
rıqlarına uyğun olaraq işğaldan azad 
edilmiş ərazilərdə torpaq islahatının 
aparılması üçün yeni mexanizm və 
meyarlar işlənib hazırlanmalıdır;

– ölkə səviyyəsində su ehtiyatları ilə 
bağlı problemləri həll etməklə yana-
şı, işğaldan azad edilmiş torpaqların 
su ehtiyatlarından səmərəli istifadə 
məsələlərinə xüsusi diqqət yetirilməlidir. 
Azad edilmiş torpaqlarda ən müasir 
suvarma sistemləri yaradılmalıdır;

– azad edilmiş ərazilərin yaşıl enerji 
zonasına çevrilməsi, həmin ərazilərdə 
su mənbələrindən istifadə edilərək su 

elektrik stansiyalarının tikintisi imkanları 
da nəzərdən keçirilməlidir.

Burada bir mühüm məqamı da qeyd 
etmək istərdik. Prezident İlham Əliyevin 
davamlı olaraq reallaşdırdığı genişmiq-
yaslı islahatlar ölkənin sosial-iqtisadi 
gücünü artırır. Başqa sözlə, dövlət 
başçısının həyata keçirdiyi islahatlar, 
müasir iqtisadi və sosial infrastrukturun 
formalaşdırılması respublika iqtisadiy-
yatının sürətli inkişafını və onun rəqabət 
qabiliyyətinin yüksəlməsini təmin edir. 
Eyni zamanda, Azərbaycanda həyata 
keçirilən sosial siyasət nümunəvi xarak-
ter daşıyır. 

Bütün bunlarla yanaşı, onu da 
vurğulamaq lazımdır ki, yoxsulluğun 
aradan qaldırılması, səhiyyə sis-
teminin müasir standartlara uyğun 
yenidən qurulması, əhalinin kommunal 
problemlərinin, o cümlədən, içməli 
su probleminin səmərəli həlli, ölkənin 
enerji təhlükəsizliyinin təmin olunma-
sı, mövcud olan təhlükəsizlik, milli 
həmrəylik mühiti, ümumiyyətlə, son 17 il 
ərzində Azərbaycanın inkişaf strategiya-
sının uğurla reallaşdırılması beynəlxalq 
səviyyədə, dünyanın aparıcı siyasi, 
iqtisadi, maliyyə və digər qurumları 
tərəfindən də etiraf olunub.

“Azərbaycan 2030: sosial-iqtisadi 
inkişafa dair Milli Prioritetlər”in icrası 
nəticəsində ölkədə dayanıqlı artan 
rəqabətqabiliyyətli iqtisadiyyatın real-
laşdırılması davamlı inkişafın daha da 
sürətləndirilməsinə möhkəm zəmin ya-
radacaq. Bu prioritetin səmərəli həyata 
keçirilməsi üçün iki mühüm məqsəd–
davamlı və yüksək iqtisadi artım, habelə 
daxili və xarici təsirlərə dayanıqlıq təmin 
olunmalıdır.

Davamlı və yüksək iqtisadi artım 
vətəndaşların həyatına təsir göstərən 
başlıca amillərdən biridir. İqtisadiyyatı 
davamlı və yüksək templərlə artırmaqla 
ölkədə adambaşına düşən milli gəlir 
yüksək səviyyədə gerçəkləşdirilir. İqti-
sadi artım, eyni zamanda, yüksək gəlirli 
iş yerləri yaratmaqla həyat səviyyəsinin 
ilbəil yaxşılaşmasını reallaşdırır.

Növbəti onillikdə Azərbaycanda so-
sial-iqtisadi rifahın yüksəldilməsi üçün 
iqtisadiyyatın ikiqat artımının təmin 
edilməsi qarşıda duran başlıca strateji 
çağırışlardan biridir. Xüsusilə postpan-
demiya dövründə iqtisadiyyatın illik 
artım tempinin yüksəldilməsi üçün onun 
yeni mexanizmlərinin formalaşdırılma-
sı və inkişaf etdirilməsi, bu məqsədlə 
daha dayanıqlı, inklüziv iqtisadi artım 
mənbələrinin yaradılması zəruri şərtdir. 
Bu zaman özəl investisiyaların, o 
cümlədən, birbaşa xarici investisi-
yaların cəlbinə, qeyri-neft ixracının 
genişləndirilməsinə əsaslanan milli inki-
şaf prioritetlərinin müəyyənləşdirilməsi, 
qlobal dəyər zəncirinə fəal qoşulma, 
investisiya mühitinin radikal yaxşılaşdı-
rılması, müasir səhiyyə, təhsil siyasəti 
vasitəsilə insan kapitalının keyfiyyətinin 
daha da yüksəldilməsi, biznesin 
tələblərinə uyğunlaşdırılması, mülkiyyət 
hüquqlarının daha səmərəli qorun-
ması və digər strateji vəzifələrin icrası 
prioritet məsələ kimi diqqət mərkəzində 
saxlanılır. 

“Azərbaycan 2030: sosial-iqtisadi in-
kişafa dair Milli Prioritetlər”də vurğulanır 
ki, milli iqtisadiyyatımız qlobal iqtisadiy-
yatın tərkib hissəsi olduğundan, xarici 
mühitdən təsirlənə bilir. Bu səbəbdən, 
uzunmüddətli dövrdə iqtisadiyyatın 
daxili və xarici təsirlərə dayanıqlığı 
gücləndirilməli, makroiqtisadi sabitlik 
daha da möhkəmləndirilməlidir. Ölkədə 
makroiqtisadi sabitliyin və dayanıqlığın 
gücləndirilməsi məqsədilə yeni reallıq-
lara uyğun büdcə qaydasına əsaslanan 
fiskal çərçivə formalaşdırılmalıdır.

Qələbə nəticəsində işğaldan azad 
edilmiş ərazilərin ölkənin ümumi 
iqtisadiyyatına reinteqrasiyasından, 
yeni beynəlxalq və regional nəqliyyat-
logistika dəhlizlərinin imkanlarından 
faydalanmaq Azərbaycanın inki-
şafına böyük təkan verəcəkdir. Bu 
çərçivədə regionda təhlükəsizliyin, 
sabitliyin, rifahın və qarşılıqlı faydalı 
əməkdaşlığın formalaşması, eləcə 
də iqtisadi və ticarət əlaqələrinin 
inkişaf etməsi Cənubi Qafqazın lider 
dövləti olan Azərbaycanın region 
iqtisadiyyatının ümumi arxitekturasının 
müəyyən edilməsində rolunu daha 
da möhkəmləndirəcəkdir. Regionda 
yeni beynəlxalq və regional nəqliyyat-
logistika dəhlizinin bərpa olunması 
ölkəmizin qlobal bazarlara çıxış imkan-
larını artırmaqla yanaşı, işğaldan azad 
edilmiş ərazilərin inkişafına əhəmiyyətli 
təkan verəcəkdir.

Prezident İlham Əliyevin 
“Azərbaycan 2030: sosial-iqtisadi 
inkişafa dair Milli Prioritetlər”in təsdiq 
edilməsi haqqında Sərəncamı onu 
göstərir ki, iqtisadi siyasətin səmərəli, 
yüksək səviyyədə idarə olunması 
zərurətinə bu gün daha çox ehtiyac 
duyulur. Bütün bunlara görə də milli 
prioritetlərin 2030-cu ilədək reallaşdırıl-
ması mühüm önəm daşıyan hədəfdir.

 “Xalq qəzeti”

P rezident İlham Əliyev ölkəmizin Vətən müharibəsindən 
sonrakı dövr üçün inkişaf perspektivlərini müəyyən-
ləşdirib. Azərbaycan Ermənistanın işğalçılıq siyasətinə 

son qoymaqla əldə etdiyi tarixi qələbə ilə Cənubi Qafqazda 
yeni reallıqlar yaradıb və bu situasiya bütün region ölkələrinin 
qarşısında tamamilə yeni inkişaf perspektivləri açıb. 

Böyük qayıdış Qarabağa 
əbədi xoşbəxtlik gətirəcək

Bunun üçün ilk addımlar hərbi əməliyyatlar 
başa çatdıqdan dərhal sonra atılmağa başlayıb. 
Prezident İlham Əliyevin Zəngilan, Qubadlı 
və Laçın rayonlarına səfəri zamanı Güləbird 
SES-nın açılışı, eləcə də Ağalı kəndində tətbiq 
olunacaq ilk “ağıllı kənd” layihəsinin hazır-
lanması ərazilərin ən yeni dünya standartları 
səviyyəsində bərpa olunması üçün bütün dövlət 
qurumlarının tam səfərbər olunduğunu göstərir. 

İşğaldan azad olunmuş bütün yaşayış 
məntəqələri üçün bərpa və yenidənqurma 
layihələrinin işlənməsi tikinti-abadlıq işlərinin 
Qarabağın bütün ərazisində eyni vaxtda apa-
rılacağından xəbər verir. Bunun üçün dövlət 
tərəfindən nəzərdə tutulmuş vəsaitlərin böyük 
bir hissəsi artıq icraçı şirkətlər üçün ayrılıb. Ya-
xın onillikdə Qarabağ ərazisi həm yerli və həm 
də xarici şirkətlərin geniş fəaliyyət meydanına 
çevriləcək. Prezident İlham Əliyevin bildirdiyi 
kimi, ilk növbədə, Qarabağın azad olunması 
uğrunda 30 il ərzində aparılmış mübarizədə 
Azərbaycanın haqq işini dəstəkləmiş bütün 
ölkələrin şirkətləri ərazilərin bərpa layihələrinin 
icrasında üstünlük hüququndan faydalana-
caqlar. Türkiyə, Pakistan və İtaliya şirkətlərinin 
artıq bir sıra layihələr üzrə fəaliyyətə başlaması 
bunun əyani göstəricisidir.

İlk növbədə, bütün regionda yollar, körpülər, 
su elektrik stansiyaları, su və qaz təminatı kimi 
həyati vacib infrastruktur layihələrinin həyata 
keçirilməsi nəzərdə tutulur. Hazırda baş nazirin 
müavinləri səviyyəsində fəaliyyət göstərən 
üçtərəfli komissiya bölgədə bütün nəqliyyat 
kommunikasiyalarının açılması və daha da 
genişləndirilməsi üzrə məsləhətləşmələr aparır 
və ən qısa zamanda həyata keçiriləcək layihələr 
təsdiq olunur. 

Azərbaycanın qərb bölgələri ilə Naxçıvan 
Muxtar Respublikasını birləşdirən avtomobil və 
dəmir yollarının bərpası ölkəmizin infrastruktur 
bütövlüyünü təmin edəcək və region ölkələri 
arasında birbaşa əlaqələri xeyli asanlaşdıracaq. 
Bütün bu tədbirlərin həyata keçməsi ölkənin 
infrastruktur orqanizmini canlandırmaqla yanaşı 
həm də Cənubi Qafqazı yeni simalı geopolitik 
regiona çevirəcək. Azərbaycanın Qərblə Şərq 
və Şimalla Cənub arasındakı geostrateji mövqe-
yi və əhəmiyyəti daha da güclənəcək.

Qarabağın 30 il ərzində dağıntılara və 
qarətlərə məruz qalmış əraziləri bərpa olunduq-
ca bölgədə insanlar arası kommunikasiyaların 
canlanması və ərazidə yaşayan milli azlıqların 
multikultural Azərbaycan cəmiyyətinə reinteq-
rasiyası da öz həllini tapacaq. Bütün məcburi 
köçkünlər əvvəl yaşadıqları məntəqələrə, o 
cümlədən, Xankəndiyə, Xocavəndə, Ağdərəyə 
və Xocalıya da öz doğma evlərinə qayıdacaqlar.

Bu gün dünyanın ən qabaqcıl texnolo-
giyaları alternativ enerjidən istifadənin sti-
mullaşdırılmasına və ekoloji tarazlığın təmin 
edilməsinə yönəlib. Bunun üçün Laçın-Kəlbəcər 
bölgələrində külək enerjisindən, Zəngilan-
Cəbrayıl bölgələrində isə günəş enerjisindən 

istifadə imkanları genişdir. “Yaşıl enerji” 
zonası kimi bərpa olunması nəzərdə tutulan 
Qarabağ ərazisi dünyanın ən müasir yaşayış 
məskənlərindən biri olacaq. Öz torpaqlarına 
qayıdan sakinlərin əmək məşğulluğunun təmin 
edilməsi üçün proqramlar hazırlanmaqdadır.

Ənənəvi məşğuliyyət sahələrinin bərpa 
edilməsi ilə yanaşı, yeni məşğulluq növlərinin 
yaradlılması da dövlət tərəfindən hazırlanan 
planların tərkib hissəsidir. Ənənəvi olaraq kənd 
təsərrüfatı məhsullarının yetişdirilməsi üçün 
istifadə olunmuş torpaqların reabilitasiyası üzrə 
tədbirlərə artıq başlanıb və hətta 7 min hektar 
sahədə dənli bitkilərin əkilməsi də həyata keçiri-
lib. Lakin torpaqların böyük bir qisminin minalar-
dan təmizlənməsi gələcəkdə yüz min hektarlarla 
ərazinin əhalinin istifadəsinə verilməsinə şərait 
yaradacaq. 

Azad olunmuş ərazilərin yaxın gələcəkdə 
ölkənin iqtisadi fəaliyyət dövriyyəsinə cəlb 
edilməsi, bir tərəfdən, yeni iş yerlərinin açılma-
sına və digər tərəfdən, ümumdaxili məhsulun 
həcminin kifayət qədər artmasına imkan 
verəcək. Qarabağın dilbər guşələri Kəlbəcər və 
Laçın turizm sənayesinin inkişafı üçün böyük 
potensiala malik bölgələrdir. Azərbaycanın 
və bütün türk dünyasının mədəniyyət beşiyi 
sayılan Şuşa şəhərində də öz təyinatına uyğun 
şəkildə geniş bərpa işləri həyata keçiriləcək. 
Şuşa öz gözəlliyi və əzəməti ilə dünyanın bütün 
ölkələrindən gələn turistləri yenidən heyran 
edəcək.

Bütün bu nəhəng miqyaslı işlərin həyata 
keçirilməsi dövlətin və cəmiyyətin sıx 
əməkdaşlığını və Vətən müharibəsi zamanında 
göstərilən milli birliyin növbəti abadlıq və 
quruculuq mərhələsinə daşınmasını tələb edir. 
Heç şübhə yoxdur ki, 30 il ərzində yalnız bir 
arzu – işğal altında qalmış torpaqlarımızın azad 
olunması məramı ilə yaşayan Azərbaycan xalqı 
gələcək illərdə də sarsılmaz birlik nümayiş 
etdirməklə torpaqlarımızın abadlaşdırılmasına, 
doğma Qarabağa yeni və xoşbəxt bir həyat 
gətirilməsinə nail olacaq. Qarabağ öz yeni 
həyatına qovuşacaq. Böyük qayıdış Qarabağa 
əbədi xoşbəxtlik gətirəcək.

Cavanşir FEYZİYEV, 
Milli Məclisin deputatı, fəlsəfə doktoru

Qarşıdakı illərdə Qarabağda aparılacaq quruculuq işləri ölkəmizin 
həyatına çoxsaylı yeniliklər gətirəcək. Prezident İlham Əliyevin 
çıxışlarında açıqladığı bəyanatlardan başa düşülür ki, Böyük Qayıdış 

keyfiyyətcə yeni bir həyata qayıdış olacaq. 30 il əvvəl hətta yaşayış üçün 
ən vacib əşyalarını belə götürməyə macal tapmadan öz evlərini tərk etmiş 
sakinlər Prezidentin də vurğuladığı kimi layiqli həyat şəraiti ilə təmin olunmuş 
müasir kəndlərə və şəhərlərə qayıdacaqlar.

BMT-nin mötəbər Konqresində 
Ermənistanın hərbi cinayətləri ifşa edildi

Cari il martın 7-dən 12-dək 
Yaponiyanın Kioto şəhərində 
BMT-nin Cinayətkarlığın qarşısının 
alınması və cinayət ədliyyəsi üzrə 
14-cü Konqresi keçirilir. 

Beş ildən bir keçirilən bu mötəbər 
forumun işinə BMT-nin üzvü olan 
ölkələrdən dövlət və hökumət başçıla-
rı, ədliyyə və daxili işlər nazirləri, baş 
prokurorlar, digər hökumət üzvləri, 
nüfuzlu beynəlxalq təşkilatların rəhbər 
vəzifəli şəxsləri bilavasitə və ya onlayn 
qatılıblar.

Tədbirdə Azərbaycanı Ədliyyə 
naziri Fikrət Məmmədovun rəhbərlik 
etdiyi nümayəndə heyəti təmsil edir. 
Nümayəndə heyətinin tərkibinə 
Azərbaycanın Yaponiyadakı səfiri 
Gürsəl İsmayılzadə, Ədliyyə, Xarici və 
Daxili İşlər nazirliklərinin, Baş Prokuror-
luğun məsul şəxsləri daxildirlər. 

Qlobal səviyyədə cinayətkarlığa 
qarşı mübarizə siyasətini müəyyən 
edən və əsas təşkilatçısı Yaponiya-
nın Ədliyyə Nazirliyi olan bu tədbirin 
təntənəli açılış mərasimində Yaponiya 
şahzadəsi Hisako Takamodo və Baş 
nazir Yoşihide Suqa, BMT-nin baş katibi 
Antonio Quterreş, Baş Assambleyanın 
və İqtisadi və Sosial Şuranın sədrləri, 
habelə ev sahibliyi edən ölkənin ədliyyə 
naziri və baş prokuroru çıxış ediblər.

Açılış mərasimindən sonra yüksək 
səviyyəli plenar sessiyanın iclasları 
başlayıb. İlk iclasda birinci bilavasitə 
çıxış edən respublikamızın ədliyyə na-
ziri Azərbaycan və həmçinin, ölkəmizin 
sədrlik etdiyi Qoşulmama Hərəkatına 
üzv olan 120 dövlət adından nitqlər 
söyləyib. 

BMT-nin saytında canlı yayımlan-
mış çıxışda ədliyyə naziri ölkəmizdə 

dövlətimizin başçısının rəhbərliyi ilə 
cinayətkarlığın qarşısının alınma-
sı məqsədilə həyata keçirilən qəti 
tədbirləri, ədalət mühakiməsinin 
səmərəliliyinin artırılması üzrə xaricdə 
təqdir olunan genişmiqyaslı islahatla-
rı, o cümlədən elektron məhkəmənin 
tətbiqini, qeyd edilən sahələrdə 
Azərbaycanın yüksək beynəlxalq 
reytinqə malik olmasını, ölkəmizdə 
cəza siyasətinin humanistləşdirilməsi 
ilə əlaqədar atılan mühüm addımla-
rı, korrupsiya ilə mübarizə üzrə ciddi 
işləri vurğulayıb, o cümlədən, xaricdə 
Azərbaycan brendi kimi böyük maraqla 
qarşılanan “ASAN xidmət”in səmərəli 
fəaliyyətindən danışıb. 

Çıxışda Azərbaycan Prezidenti, Ali 
Baş Komandan İlham Əliyevin rəhbərliyi 
ilə əzəli torpaqlarımızın 30 illik erməni 
işğalından azad olunduğu, təcavüzkar 
düşmənin törətdiyi müharibə cinayətləri, 

xüsusilə Ermənistan tərəfindən 
beynəlxalq normalara zidd olaraq 
xarici ölkələrdən olan terrorçu muzd-
luların cəlb edilməsi, erməni diasporu 
tərəfindən aldatma və digər qanunsuz 
yollarla silah və sursatların alınması 
və humanitar yardım adı ilə münaqişə 
zonasına mülki aviaşirkətlər vasitəsilə 
qanunsuz göndərilməsi tədbir iştirakçı-
larının diqqətinə çatdırılıb.

İşğal dövründə torpaqlarımızın 
yerlə-yeksan edildiyi, bütün infrast-
rukturun büsbütün viran olunduğu, 
o cümlədən tarixi, mədəni və dini 
abidələrin məhv edilməsi, talanması 
faktları vurğulanıb, həmin ərazilərin 
qeyri-qanuni iqtisadi fəaliyyət, narko
trafik və digər cinayət əməlləri üçün 
istifadə olunması qeyd edilib.

Konqres iştirakçılarının və bütün 
dünya hüquq ictimaiyyətinin diqqəti 
Ermənistanın bu cinayət əməllərinə 

cəlb olunub, sülh üçün təhlükə olan 
bu əməlləri törədənlərin məsuliyyətə 
cəlb edilməsi ilə bağlı bütün dövlətlərə 
çağırış edilib.

Çıxışın ingilis və rus dillərində 
mətnləri həmçinin tədbir iştirakçıları 
arasında paylanıb.

Qoşulmama Hərəkatı adından 
tədbirdə çıxış edilərək Kioto 
Konqresinin gündəliyindən irəli gələn 
məsələlərlə bağlı Hərəkatın mövqeyini 
əks etdirən bəyanat barədə məlumat 
verilib. Qoşulmama Hərəkatının bütün 
üzv dövlətlərinin razılığı ilə qəbul 
edilərək yayımlanmış bəyanatda 
Azərbaycan tərəfinin təkliflərinə uyğun 
olaraq xeyriyyə təşkilatlarından terror-
çuluğun maliyyələşdirilməsi məqsədilə 
istifadə edilməsinin qarşısının alınması, 
münaqişə dövründə vandalizm aktları, 
mədəni irsin dağıdılması və ya talanma-
sı ilə bağlı böyük narahatlıq ifadə oluna-
raq bu halların aradan qaldırılmasına, 
qanunsuz çıxarılmış mədəni mülkiyyətin 
qanuni sahibinə geri qaytarılması ilə 
bağlı çağırışlar təsbit olunub.

Konqres iştirakçılarının diqqətini 
cəlb edən bu əsaslı ittihamlardan yayın-
maq istəyən Ermənistan tərəfi ölkəmiz 
və Türkiyə ilə bağlı uydurma fikirlər 
söyləyib, lakin Azərbaycan nümayəndə 
heyətinin tutarlı dəlilləri ilə onların ya-
lanları tam ifşa olunub.

İclasda qlobal cinayətkarlıqla 
mübarizə üzrə səylərin 
gücləndirilməsinə yönəlmiş Kioto 
Bəyannaməsi qəbul olunub. Bu 5 illik 
proqram xarakterli mühüm sənəddə 
Azərbaycanın təkliflərinə əsasən milli 
maraqlarımıza cavab verən müddəalar 
tam əksini tapıb.

Vüqar AĞAYEV, 
AZƏRTAC-ın xüsusi müxbiri

Tokio

Azərbaycan və Yaponiya  
ədliyyə nazirlərinin görüşü

Y aponiyanın Kioto şəhərində keçirilən BMT-nin Cinayətkarlığın 
qarşısının alınması və cinayət ədliyyəsi üzrə 14-cü Konqresində iştirak 
edən Azərbaycanın Ədliyyə naziri Fikrət Məmmədov Yaponiyanın 
Ədliyyə naziri xanım Yoko Kamikava ilə görüşüb.

Ədliyyə Nazirliyinin mətbuat xidmətindən 
AZƏRTAC-a bildiriblər ki, F.Məmmədov 
cinayətkarlıqla mübarizəyə həsr olunmuş bu 
mötəbər forumun pandemiya şəraitində yüksək 
səviyyədə keçirilməsi və Konqresin prezi-
denti seçilməsi münasibətilə həmkarını təbrik 
edib, habelə qlobal cinayətkarlıqla mübarizə 
üzrə bütün dövlətlər üçün yol xəritəsi olan və 
Azərbaycanın milli maraqlarını əks etdirən Kioto 
Bəyannaməsinin qəbul olunmasının mühüm 
əhəmiyyətini qeyd edib.

Azərbaycan ədliyyə nazirinin Konqresdə 
bilavasitə iştirakını yüksək qiymətləndirən 
Y.Kamikava iki ölkə arasında dostluq 
əlaqələrinin olduğunu, 30 il ərzində əməkdaşlıq 
münasibətlərinin uğurlu inkişafını qeyd 
edib, hüquqi sahədə qarşılıqlı fəaliyyətin 
genişləndirilməsində maraqlı olduğunu söyləyib.

Nazir F.Məmmədov dövlətlərimiz arasında 
müxtəlif sahələrdə əməkdaşlıq münasibətlərinin 
uğurla inkişaf etdiyini qeyd edib, ədliyyə 
orqanları arasında qarşılıqlı fəaliyyətin 
genişləndirilməsi üçün perspektivlərin olduğunu 
deyib, bu sahədə konkret təkliflər irəli sürüb.

Eyni zamanda, Azərbaycanın məhkəmə-
hüquq sahəsində beynəlxalq aləmdə təqdir 

edilən islahatları barədə məlumat verilməklə hü-
quqi sahədə təcrübə mübadiləsinin hər iki tərəf 
üçün faydalı olacağı qeyd olunub, iki nazirlik 
arasında əməkdaşlığa dair sənədin hazırlanma-
sı barədə razılığa gəlinib.

Nazir, həmçinin Azərbaycan Prezidenti, 
Ali Baş Komandan İlham Əliyevin rəhbərliyi 
ilə Vətən müharibəsində ölkəmizin böyük 
qələbəsini, torpaqlarımızın 30 illik erməni işğa-
lından azad olunaraq ədalətin bərpa edildiyini 
vurğulayıb. 

İşğal dövründə torpaqlarımızın yerlə-yeksan 
edildiyi, bütün infrastrukturun büsbütün viran 
olunduğu, o cümlədən, tarixi, mədəni və dini 
abidələrin məhv olunması ya da talanması 
faktları xüsusilə diqqətə çatdırılıb.

Məcburi köçkün olmuş 750 min soydaşı-
mızın dədə-baba yurdlarına qayıtması üçün 
ərazilərimizin bərpası üzrə görülən genişmiq-
yaslı işlərdən, o cümlədən, “ağıllı kənd”lərin və 
yaşıl enerji zonalarının yaradılmasından danışı-
laraq, bu sahədə xarici tərəfdaşlarla əməkdaşlıq 
üçün geniş imkanların olduğu bildirilib.

Görüşdə Azərbaycanın Yaponiyadakı səfiri 
Gürsel İsmayılzadə iştirak edib.

